
-------- الجزء الاول -----------------------

في ساعات الصباح المتأخره ( الضحى ) ،، و في اماره من الامارات العربية المتحده ..بالتحديد في بيت بو سلطان ..كانت جدران البيت سـتتحطم و زجاج النوافذ يتكسر لو لا رحمه الله ! بسبب صوت خوله و هي تنادي بكل أحبالها الصوتيه :

خوله : ابووووويه ابوووووويه ابوووووووووووووووووووووووووووووووووووووووووووووووووووويه 

أم سلطان بعد ما يأست من ان هالصوت المزعج رح يتوقف : حشى مـب حلج اسمع صوتج من تحت !!

خوله و اونه مستحيه :  والله اميه صوتي كان عاالي،،

أم  سلطان و بطنازه واضحه : لا ابـد كنااري ويغرد .....

خوله بكل قوووه : عيل اسمعي الكناااااري عدل ،، أبووووووووووووووووووووووووووووووووويه 

أم سلطان وهي تفر فنيال القهوه اللي فـ ايديها ع راس بنتها : ويهد ..قولي امييين.. اعقلي عنبو بنت شو كبرج و بعدج ازعجين شرات اليهاال !

خوله  تصنع الغباء : الله يسامحج يا اميه الحين اتقولين صوتي حلو اتخليني اعليه عسب اسمعج واخر شي اتفريني بالفنيال افا والله افا  واتقلد لهجة الكويتين : ما هقيتها منج يمه  بس مردوده ,,

أم  سلطان باستنكار : نعم شو هي اللي مردوده ها !! 

خوله بـ مرح مصطنع :  الحين انا قلت مردوده ! انا قلت مقبـوله  ،،

تكتم  ام سلطان ابتسامتها.. تعرف بنتها و خبالها ،، و تتصنع الزعل ,,

خوله  تركض ع حضن امها : امااايه ياخي انا احبج ليش اتفريني بالفنيال الحين شو اقول عنج  .................!

أم  سلطان وتبعد بنتها عنها و تتطالعها بنص عين :شو ناويه اتقولين بعد عقب اللي قلتيه  ,,

خوله : افـا تزعلين مني اماايه عاد كنت اسولف وياج والله ابغي ابويه فـ سالفه ضروريه فـ زقرته بكل انفعال .. ما حسيت ان صوتي يعذبج  !

أم  سلطان : شو يعذبني وما يعذبني ,,

خوله : ولا تزعلين بسجلج صوتي وكل ما تتولهين علي اسمعيه شو قلتي ؟

أم  سلطان وهي تضحك ع بنتها : انتي عمرج ما بتعقلين ،،

خوله : فديت ام سلطان انــا .. ربي يطول بعمرج ان شالله ,,

واتبوسها ع راسها واتكمل مسيرة الصرااخ والزعييج وهي تدور  ابوها و صادفها سلطان ف الممر ,,

سلطان بكل انزعاج من حشرة خولة : نعم اخت خوله ؟ خاطرج بطرااق ع ويهج امري ادللي قولي بس ,,
خوله شافت سلطان  اتيبست فـ مكانها و ماعرفت شو تقول :  انـ ـ ـ ـا .. انـ ـ ـ ـ ـ ـا..

سلطان و بصوت اعلى : وييعه .. عورتي راسي بصراخج يوم تبين  حد سيري لين عنده ,, 

لا تقعدين تصرخين و تحشرين البيت كله !!

خوله بارتباك و تبغي تنهي هالحوار بسرعه : إن  شاء الله 

ومشى عنها  سلطان  ويوم شافته ابتعد قالت خولة بصوت واطي تناجي نفسها : خييبه شو ها الاخو عنبو ما يعرف المرح و الضحك .. مٌمِـل !! 

تهز راسها بـأسف و تكمل : ما ينلام من البومه اللي عنده ,,

و تذكر أبوها و ترجع تقول لكن مره  بصوووت حتى ما ينسمع : ا بـ  ـو يـ ـه ,,

شو ها اللي اسويه ما سمعت سلطانوه  شو قال اللي تبينه سيري عنده والله  حاله .

وفي مكان آخر ،، و المرح و السعاده عنوان اليلسه ،، و البسمة مرتسمة على ملامح  الموجودين ....في بيت بو حمده : بالتحديد في الصاله ،،

جـاسم بخفة دمه المعهوده : ميثووه اسمعي .. بقولج نكته ,,

ميثاء و هي تعبت من الضحك : ههههههههههههههههههههههههه جتلتني من الضحك الله ياخذ بليسك ,,,

جاسم و بصوت فكاهي يقول : تطنزين ويا الراااس اللي بيقولج ,, 

ميثاء و بدلع غير مقصود : جسووم عااد انا استهبل ابا احمسك شو بعد ويا الرااس ..

فديت راسي والله ,,

جاسم و أونه يكابر : لا تحاولين .. خلااص لا اتبوسين ايدي..! 

ميثاء فـ خاطرها ( عن ابوس عااد ) و ترد عليه بصوت كله توسل أقرب للـ طنازه : لا ,, لا ,,

الله يخليك عطني ايديك ابوسها ... صبعك انزين بس ..أرجوك ..

جاسم يقاطعها بغرور : خلاااص عشان خاطرج بقولج كم ميثوه عندي ؟ 

ميثوه و ترجع لـ ضحكها :هههههه  فديت روحك والله ,,  انا ما ايي اهنه الا عسبك .،

جاسم و بنفس نبرة الغرور : اعرف انج ما تستغنين عني وعن مقالبي ،،

ميثوه بعد ما تمللت من هالحوار .. بكل دفاااشه  : يالله قوول النكته  وخلصني .. 

جاسم بصدمه : حشى ,, توج تمدحيني بكل حب .. !! وحالج غيرتي رايج !! و انا الي أقول اختي حلوه  و مسنعه ..

ميثوه  و بدفاشه مره ثانية: شو  شو  شو ....قصدك يعني انا مب حلوه !!

جاسم و هو متوهق: قمر .. قمر .. و احلى من القمر دامج اختي !

ميثوه فـ خاطرها : (واايد شايف عمره .. انا احلى) : تقوله بكل زهو : شكرا شكرا  ,, يالله قوول النكته يا اخي العزيز ,,

جاسم بابتسامة عـوده : يقولج صرصوره ما تروم تمشي من تحت الباب ..ليش ؟

ميثاء: ليش ؟ 

جاسم : ما تبا تخرب تسريحتها ( و ينفجر ضحك ) هههههههههههههه

ميثاء ( رغم انها حست بسخافة النكته شوي ..لكنها ما غالبت ضحكها ) : هههههههههههههههههههههههههههههههه الله يقطع ابليسك ان شالله ,,

و تملتي الصاله بالضحكات العاليه .. فـ تنزل  عايشه من فوق بعد ما أنزعجت من هالحشره و الربشة الي تحت و اعتقد بعد ما أنبهت لـصوت ميثا تحت  ،، تتقرب من الصاله و تقول بنره استغراب و عيونها مرتكزه على ميثاء : خييبه شو ها  ،  شو تتحرين عمرج وين يالسه فـ بيتكم !!

ميثاء بـ برود : هي بيتنا ..

عايشه وهي اتصد الصوب الثاني : مـالت عليج ،،

جاسم و حايس بوزه : شو اتقولين اخت عاشوه ممكن اتعلييين صوتج !!

عايشه بـأرف واضح : ما اقول شي .. الواحد يوم يشوف هالشيفة شو بيقوول !

جاسم و بحزم : هااي اختج ..!

عايشه بكل جرأة: انا ما عندي اخوه غير حمده اختي وانت اخوي وبس ،،

جاسم و بدأ يعصب : هاي اختج غصبا عنج رضيتي والا انرضيتي ،، 

عايشه بتملل كبير و عصبيه خفيفه : افف غصب ارضى .. كفايه انها اختك بعد شو تتمنى اكثر عن جيه !!

و ينقطع هالنقاش الي كان ممكن أن يتحول لـ معركه بينهم ..بدخول ام جاسم الصاله ..و تلقي التحيه ..

أم جاسم : السلام عليكم 

جاسم و ميثاء وعايشه : وعليكم السلاااام 

ميثاء باهتمام صادق : اشحالج امايه  ؟ شو اخبارج !

أم جاسم بعاطفتها : منيحه  يا بنتي يا غلا روحي ،، كيفك  انتي عساكي مرتاحه .. 

عايشه و بغيره واضح تقول بدلع تحاول تخفي شعورها بالقهر : اذا هاي الخسفه غلا روحج انا شو أمييه  ..

أم جاسم تضحك و ما تبا تكسر بخاطر بنتها : انتي نبض قلبي يابنتي .. 

جاسم عرف ان عايشه اخته  خاطرها اتغايض ميثاء،، فقال : و انا  شو  أميييه ؟

أم جاسم و سعيده بعيالها حولها تقول بكل حب  : انته عيوني  اللي اشوف فيها  والهوا اللي اتنفسه  ،،ربي لا يحرمني منكم ياعيالي ..

كلهم نشوا ولو ع امهم ، و بعد جرعه الحنان هذي تقول ام جاسم لـ ميثاء :

أم جاسم : لك قومي يا بنتي يا ميثاء اتصلي  بـ اختك حمده  شو فيها شو اخبارها اذا بدها شي اوليلي ..

ميثاء و تنفذ طلب امها فورا: ان شاء الله  امييه ،،

أم جاسم  بامتنان لـ طاعه ميثا لها دايما: الله لا يحرمني منك ،،

تلتهي ميثا بالاتصال ع حمده ،، و تمسك عايشه محور السوالف ف القعده ،، و هي تحاول تبين انها الكل في الكل ،، و محط اهتمام الكل ،، و تلغي وجود ميثا امبينهمـ..! 

-----------------------------------------------

و في بيت بو سلطان و بعد رحلة البحث عن بو سلطان الي شنتها خوله .. لقت  ابوها 
خوله : صباااح الخييير يا احلى واجمل واغلا ابوو فـ العالم والكون والكره الارضيه و الشمس والقمر والنجوم والكواكب ..

ابو سلطان و هو يضحك : ماشالله منو  علمج ع المجموعه الشمسيه  !

خوله تضحك بخجل : هههههههههههههههههههههههههههه

ابو سلطان : يعلني ما انحرم من ها الضحكه ,,

خوله بجدية : ابويه انا من متى ازقرك وابااك فـ سالفه ,, 

ابو  سلطان : سمعت  صوتج الكنااري ،،

خوله فـ خاطرها ها الابو اللي يقردن مب امي اتفر بالفنيال خخخخخخخخخ : ابوويه اسمعني .. انا ابا منك خدمه صغيــره واباك اتساعدني فيها ،، 

ابو  سلطان بفضول  : وشو هي ؟؟

خوله و هي تحاول تهدي عمرها و توضح لابوها طلبها : ابويه انت اتعرف انا اشكثر احب سلطان  اخوي وانت بعد اتحبه ..

ابو  سلطان : اكيييد ولدي واحبه ..  

خوله وتبا تتأكد من شي  : انزين ابويه  ليش ما تقنعه يتعالج عسب موضوع العيال ..هو شو فيه !!

ابو  سلطان  و ملامح اليأس على ويهه : عيزت منه  عيزت ...!

خوله و بنبره ياس : ابويه  سلطان  تغير و صار عصبي بسبب  هالموضوع ..والله الحين صرت ما احب ارمس وياه واخاف منه ..!

ابو سلطان بنبره تشجيع: لا حبيبتي .. هذا اخوج ولازم تدعيله ان الله يرزقه بالذريه الي يتمناها .. 

خوله ترفع يديها و نظرتها للسما بكل رجاء و تضرع : ياالله ياكريم انك ترزق اخويه  سلطان بالذرية الصالحه ..و تبعد عن قلبه كل هموم الدنيا ..و تهدي نفسيته ..

( بو سلطان يقول آمين ف خاطره ) ،،

ترفع عيونها لـ أبوها و تقول :  من البارحه الفليل وانا افكر فيه وقلت ارمسك فـ الموضوع ، لازم كلنا نشاركه مشكلته عشان نشجعه يواجهه المشكله و يفكر ف حلها ،،

ابو  سلطان : فيييج الخير دومج اتحبين الكل واتفكرين فيهم ،،

خوله بمرح تحاول تمسح هالحزن بعد ذكر هالموضوع : طالعه علييييييك   *ـــ^ 

يبتسم لها بوسلطان بكل حب و فخر بـ بنته ،،

--------------------

و في مكان ثاني بعيد عن بيت بو سلطان .. على سفرة  الغـداء.. تجتمع أم عليا ( شمسه) مع بنتها (ام ميثا) ،، تقطع أم عليا الهدوء و أصوات الملاعق و السكاكين ، و تقول:

أم علياء ( شمسه ) : اقولج ميثو  بنتج ما تنشاف ..وينها ..من اتسير عند ابوها تنسانا!! 

أم ميثاء و عيونها على صحنها : اتحب اخوانها ..اهنه منو عندها غيري وغيرج ،،

أم علياء و باهتمام كبير و مبالغ : بس انتي امها والاولى انها اتم عندج ..

ام ميثاء  : اغصبها ان اتعيش عندي يعني !! ,,  المكان اللي يريحها يريحني ..!

ام عليا وهي مب مقتنعه أبد : شو يريحها ويريحني .. شو ها الرمسه !! هاااي بنتج وحيدتج كيف ترضين  اتربيها بنت ابوها الاجنبيه ..و انتي قاعده اهنه !

ام ميثاء و هي تحاول تحافظ على هدوءها  : شو يا اماايه .. محسستني ان مرت ابوها مأذتنها والله انها اتحبها و جنها بنتها ،،

ام علياء بعدم تصديق: تصنع جداام ريلها بس ،، وبنتج ما ترمس اعرفها كتومه شراتج  ، عقلي  بنتج وقوليلها ان انتي امها ولازم اتيي واتعيش ويااج اهنه ،،

ام ميثاء و هي تتنهد: ان شاء الله  أماايه ،. ان شاء الله ،، 

ام علياء و بنظره متفحصه لـ أم ميثا : بنشووف ،،

و تسكت كل وحده عن الثانية و يكملون غداهم بعد هذا الحوار الي صار ينعاد شبة يوميا من ام عليا لـ أم ميثا ،، و بسبب اختلاف قناعة كل وحده ،، ما يتقدم الموضوع و لا يتغير ،، و ام عليا ما تمل من اعاده الكلام مع ام ميثا ،، 

-------------------------------------------

الساعه الـ 4 عصرا ،، في بيت بو عبدالله  ،، وجدان تتقرب من امها (ام عبدلله ) و تيلس في الصاله قريب منها ،، و الارتباك واضح ع ويهها .. تحاول تلفت انتبها امها الي منسجمه مع برنامج طبخ في احدى القنوات ،، 

وجـدان  بعد ما تمللت من هالوضع قررت تكلم امها ..و بكل خوف ..: امممم امايهـ.  اممم 

أم عبدالله بدون لا تلتفت لـ بنتها وجدان : ليـن متى يعني ..قولي اللي عندج بسررعه..؟ 

وجـداان باندفاع : أمــاااايه أبــا اسيــر عند اربيعتي ,, 

أم عبدالله باستنكار : شـــو  ,, نعــم الغــاليــه ما سمعـت ؟

وجـداان وهي تحاول تقنع أمها  : أمييييه شو انا كبرت ليـن متى بتم فـ البيت ابا اسير ،،

أم عبدالله و بحزم واضح : اسمعي يا بنت  علي  انا ما عندي بنات يظهرون و يهيتون ..

 شوفي اختج شيخه ما ظهرت من البيت  الا حق المدرسه وبس ،، و ماشالله عليها غدت حرمه و الحين عرووس ،،

وجدااان و هي تحاول تقنع أمها : امااايه خلاااص,, اماايه زمانكم راح ,,  الحين البنت اتسير واترد و لها كل الحريه ،،و ما يستوي عليها شي ..بالعكس تصير اجتماعيه أكثر ،،و تكون لها خبره في الحياه أكثر ،، 

أم عبدالله و هي رافضة كلام بنتها : شو زمانا وما زمانا .. الزمن ما يتغير النفوس اللي تتغير ..

وجـدااان وملت من كلااام امها : يـاربـي ..كل شي عندكم عيب و منقود و حرام .. حارمينا من كل شي.. حتى  تلفون البيت ما اتخليني ارمس فيه ..شو هالعيشه ..!

أم عبدالله : وشو تبيبه التلفوون الحين ..!!

وجـدااان : احتاجه كل ربعي عندهم ,,

أم عبدالله : ما عندهم حد يربيهم عـدل ،، 

وجـدااان وهي بدت تتنرفز من عقلية  أمها المتحجره: امااايه لا اتغيرين الموضوع ،،لازم أسير ،،

أم عبدالله وبدت اتحرج : سيري بعيد عني لزقر اخوج يأدبج ..

وجدان تنش .. و تحاول تفرغ شحنات القهر في تنهيده طويلهـ ..: اففففففففففففف،،

سمعها عبدالله وهو داخل الصاله ،،

و لاحظ وجود امه في الصاله و ملامح وجدان الضايجه سألها : ع منو تتأففين انتي ؟

وجدااان بدون لا تلتفت للـ أخوها ،، شوي وبيوقف قلبها من  النبض ..ردت وهي اتأتأ فـ الكـلام : الجـ ـو  حاا ر ..

عبدالله بعدم تصدقين :  لا والله !!

ام عبدالله و هي تنتهز الفرصه : اسمع اختك .. تبا اتسير بيت اربيعتها اوننه .. 

وجدان توهقت و لعنت الساعه الي رمست فيها أمها و هي تعرف الجواب المسبق ،،

عبدالله و هو يركز اهتمامه ع وجدان ، سألها و هو عاقد حياته :نعم ؟ و منو هالـربيعه ومن متى اصلا اتفكرين بها الشي ! و كيف تسمحين لـنفسج تطلبين هالطلب ؟

وجدااان و بنبره مرتجفه تحاول توضح وجهه نظرها : شوفيها .. كفرت يعني .. كل البنات و الربع امبينهم زيارات ..مافيها شي ..( و بصوت واطي )  انتوا بس الي تعقدون الامور ..

عبدالله و العصبية واضحه في صوته : ابلعي لسانج أحسنلج ..طلعه ماشي ..ما عدنا بنات يسرون بيوت ربيعاتهن ،، فهمتي ..

وجدان وهي اتعرف عبدالله و كانت متأكده من ردة فعله،، كملت كلامها ما يأست و هي تحاول تتمسك بنقطه ضعف عبدلله  :هاذيه  خوله اخت  سلطان اتسير عند ربعها وعندها موبايل ،، و ماصار عليها شي ،،  

عبدالله و تغيرت ملامحه من ذكر خوله ،، و رد بعصبيه يحاول يخفي أي أثر ممكن يفضحه قلبه : ونحنا شلنا فـ النــااااس .. سارت يت .. مالنا خص فيهم ..و ماهم خص فينا ( و هو يقول في خاطره :خليني بس أتزوجها ،، ما بخلي حتى اهلها يشوفونها) 

وجداان و هي فاهمه الي ف خاطر اخوها ..تبتعد عن الصاله و هي تحس بالغربه : اسير حجرتي احسن ،،

عبدالله بابتسامه صفرا : فكه ,,

طنشته وجـداان و صعدت لـ غرفتها و هي تتحرطم و تفكر لو تزوجت خوله أخوها المتخلف عبدالله  يحليلها بتتعذب احسن خ تتعذب شوي من اللي انا اشوفه من ها الاهل اللي كل شي عندهم عييب وما يستوي ما اعرف وين عايشين فـ العصر الحجري !!

وكل كلمه والثانيه ما عندهم اهل يربونهم .. الحين  عنودوه الخسفه عندها موبايل .. 

لازم يكون عندها موبايل,, والله يعلم اتكلم امنو ما عندها ام تراقبها ,,  ابوهم  ولا يعرف عنهم شي ,,ياربي و انا ليش أزيد عمري بهالتفكير .. خليني أجابل لوحاتي و أرسم ..عساني أنسى هالهم الي انكتب علينا طول العمر ،،!

--------------

 و تنقضي ساعات النهار  و تلبس السما اللون الاسود ..و تزدحم المراكز و القهاوي بالشباب ..

و في مقهى من المقاهى الشعبيهـ.، عبدلله يالس و هو يحاول يشرد عن هالتفكير المزمن في نفس الموضوع و يلهي صبره بدخان الشيشة ,, 

يدخل القهوه سلطان ,, و يتقرب من ولد عمه عبدلله بويهه مبتسم ..

سلطان  : هلاا والله بعبود   اشحالك ؟؟

عبدالله يرد له الابتسامه : اهليين والله بنسييب تمام يسرك الحال ، من صوبك ؟ 

سلطان : ربي يعافيك ويخليك 

عبدالله :  طمني يالغالي ,, ماشي مستجدات ايجابية في موضوعنا ؟

سلطان  : بلاك جيه مستعيل اتريا يا خوي خ يخلصون امتحانات عقب يصير كل خير ,,

عبدالله بقلة صبر :  ما اروووم اتريا يااخي !

سلطان بنبرة تشجيع : يالله اتريت ها كله مب قادر تتريا 5 شهور ،،

عبدالله  : ان شالله خييير 

سلطان : الله يجدم الي فيه الخير ,,  يالله عيل انا بسيير ،،

عبدالله  : وين توك يااي !

سلطان : ش اسوي بعد لازم اسير البيت اتعرف اختك بالمواعيد ،، ههه

عبدالله  : الله يعينك ،،

سلطان : ههههههههههههههههه ,, يالله فمان الله ,,

و يظهر سلطان تارك عبدلله في القهوه .. و ترجع الافكار  تتدافع في عقل عبدلله ،،

و في جهه ثانيه من القهوه ,, :

سعيــد : هلااااااااااااااا والله هلاا بحموود ,,

حمـد : اهلييين اشحــالك انت وين محـد يشوفك ،،

سعيـد : شو اسوي بعـد البيت والعيال ,,

حمـد وهو مستغرب : اتزوجت !!

سعيـد : بسم الله عليـك وعندي بنت وولد !! 

حمد شوي وتطيح  عيونه : مـن متى !!  انا وين كنت انا ,,  ما سافرت ولا سرت مكان !! 

سعيد : انت بلاك شكلك الا ناااسي عنبو حضرت عرسي من 4 سنوات الحين ,, 

حمد وحس ان ما يعرف الشخص اللي جدامه  :انت منو ؟!

سعيد : بلاااك يا خوي انا سعيد  راشد ،،

حمد : هي هو ,, بس متى اتزوج ليكون انا فقدت الذاكره !! 

و سكت ..و طالت فترة سكوته ,,

سعيد هو يزقر حمد : حمد .. حمد .. 

حمد يفكر كيف ومتى يمكن احلم 

سعيد : حمد .. حمد ,, حمــــــــــــــــــــــد  ..

حمــد بعد ما رده صوت سعيد للواقع  : ها ها شو مستوي !!

سعيـــــــد وينقع من الضحــك : هههههههههههههههههههههههههههههههه

حمــد باستغراب : ليش تضحـك 

سعيد وعيونه دمعت من الضحك ومب قادر يرمس : ا نـ.. ـته ههههههههههه 

حمـد و بعده مستغرب  : شو انا ؟  بلاااك !!

سعيـد و عيونه تدمع من الضحك :  والله  انـك غبي ,, شو شو بلااني!! 

عنبو البارحه متعرف علي انته ؟؟ واي عيال واي زواج ,, اقص عليك وانت مصدق ,,

حمد  وحس بغباءه ,, نش ويبا يراوي ربيعه ع الحركه اللي سواها 

سعيد وهو بعده ميت من الضحك ومب قادر يركض 

وحمد ينش عليه : انا ارااويك والله زيغيتني !! انا اتحريت اني  فقدت الذاكره يا الحيوووان .. برااويك الله ياخذ بليسـك ,,

سعيـد و الضحك يمنعه من انه يرد عليه : ههههههههههههههههههههه

-------------

الجو هادئ و مظلم ,, و الكل رقود في البيت ,, ماعدا غرفة من الغرف .. شخصها لازال واعي ,, يواجهه نفسه بتساؤلات أقرب للـسخافه ,, الساعة 11 فليل خـوله يالسه فـ حجرتها :

خـوله بتفكير عميق : ارقـد والا ما ارقـد  ارقـد والا ما  ارقـد  ارقد والا ما ارقد 

خوله  و هي تتدارك غبائها: ههههههههههههههههههههه الناس يقولون يحبني ما يحبني وانا يالسه ارقد والا ما ارقد غصبا عني لازم ارقد باجر مدرسه يالله خولوه ارقدي 

خوله بقلة صبر : ما فيني رقاااااااااااااد 

خوله  و بنبرة استياء : اففف اتخبلت ارمس عمري والله مليت اليووم محد يالس ويااي فـ البيت نوروه و  عمور وخلودي سااارو عند يدوه  و سلطون  ما ادري وين ومرته هاي ما تنشاف الا يوم الجمعه !

خوله تلوم عمرها هالمره : احسن استاهل محد قالي ما اسير اونه بذاكر مره طريت الكتااب طر ،،

خوله و كـانها توصلت لـ حل  : بسير اقرأ قـران  ,, يالله تصبحون ع خيــر ,,,

عانقت خيوط الشمس السماء الزرقاء ,, معلنة بدء يوم جديد ملئ بالنشاط و الحيويه و الحركه ,, و في بيت بوسعيد : 

حميد و هو داخل الصاله : صباااح الخير يا احلى أم وأبو  ,, 

ام سعيد وأبو سعيد : صباح الورد ،،

حميد : كيف اصبحتوا ؟ 

ابو سعيد : والله الحمد لله ,, 

ام سعيد تسـأل حميد باهتمام : وين أخوك سعيد ليكون لين الحين ما نش ,, وراه دوام  ،،

حميد يبا يسوي مقلب فـ أمه : لا مب راضي ينش تعبت وأنا أوعيه ما يبا ,,

ام سعيد و هي مصدقة و مستعده تشن هجومها على حميد  : انا بعلمه كيف ما يبا ! 

دخل سعيد الصاله ببطئ بعد ما سمع كلام اخوه وتقرب من امه من وراها بدون لا تشعر به  : يعلني ما خلا من تعليمج يا الغاليه ,,

ام سعيد و قلبها قفز : الله ياخذ بليسك وقفت قلبي !!

ابو سعيد : منو منو وقف قلبج ،،

ام سعيد وهي محمره : عيالك تعبوني ,, 

حميد : خخخخخخخخخ الحق سعود أمي تدلع ع ابويه ههههههههههههههه 

سعيد : هههههههههههههههههههه شو امييه شو سوينالج  ,,

ام سعيد تلومه : خوفيتني وانا ما اتحمل ,,

سعيد : ابوويه عيزت عيزت امييه خلاص خذ عليها ,, 

ام سعيد بعصبية : عيز حيلك قول اميين قوم عن ويهي ،،

حميد : هههههههههههههههه ما تتحمل حد يقولها عيوز ,, 

ابو سعيد  :اتهبون انتوا الاثنين امكم توها ف عز شبابها ،،

سعيد بغباء : اماايه ليش ما يبتي حميدوه بنت ,,

ام سعيد : استغفر الله ,,  الله رايد  ،،

حميد : شو مب عايبنك ويا الراس ؟!

يقطع أبو سعيد حوارهم و يستعجلهم  : يالله أتأخرنا ،، لو تمينا بعد شوي  بتتغدون اهنه !

سعيد وحميد ساروا يبوسون راس امهم : يالله مع السلامه ,,

ام سعيد : وداعة الرحمن ،

و يظهرون الشباب لـ دواماتهم ..و متابعه أشغالهم ،، 

و في مدرسة البنات الثانوية ,, بعد ما دق جرس الفسحه .. كل البنات متيمعات ( خوله و ميثاء  ونوروه وروضه ) 

روضه بفضول يغالبه الاهتمام بـربيعتها: نورووه بلاها جيه عيونج ؟ جنه حد عاطنج بفنيال ع عينج !

خوله بتسرع : لا لا مب هي اللي ضربوها بالفنيال  ,, انا !! 

روضه بفضول : منو اللي ضربج ؟

خوله وهي تستهبل : شو .. شو منو بيضربيني .. يعني كنت اسولف ويا امااايه وفرت علي الفنيال ،،

رووضه و هي تزهق من سوالف ربيعتها و تحول اهتمامها لـ نوره مره ثانية و  تسألها: بس بس خولووه ,, انتي ماشالله عليج حلج ,, لو خليناج  على هواج ما بتسكتين ،، نوروه قولي بلاها عيونج  ؟

نورووه : ما فيها شي والله ما ادري !

خوله  وهي اطلع لسانها : ها من السهر ع النت ،، وترفع حواجبها 

نورووه وهي اتقلد صوت اختها خوله : ها من السهر ع النت ,, جب يا المفلوعه بفنيال ,,

ويضحكوون كل البنااااااات ع  خوله ،، ماعدا ميثا و الحزن كاسي ملامحها و الصمت ملازمنها

انتبهت لها خوله سألتها باهتمام تحاول تغير مود ربيعتها شوي ،،

خولة : ميثو  بلااااج  ياختي ؟ شو فييج ؟؟ ارمي همومج  عليهم ,, انا ما فيني اشيل هم حد 

هههههه ،،

ميثووه بابتسامه خفيفه: اعرف نذالتج ,, 

تضحك خوله : خخخخخخخ ,,

نوره باهتمام لـ ميثا : بس عااد يا ميثوه ،، لا تزعلين نفسج ،،  يعني انتي ما اتعرفين عاشوه اختج السخيفه وسوالفها اللي ما اتخلص !

ميثاء  بحرقة قلب : انا خاطري اعرف ليييش تكرهني !!! 

روضه و هي تحاول تمزح :  يمكن ابوج كاتبلج الورث بأسمج وهي ولاشي ,,

ميثا بـ برود  : مالت عليج وع تفكيرج  ،، ورث شو اللي يسمع الحين مال قارون عدنا !

نوره و كأنها صدقت كلام روضه  : هي صح يمكن ،،

ميثا باندفاع : انزين انا ما ابا الفلووس ... بس خ اتغير معاملتها ...! 

خوله وهي  اتقص ع ربيعتها : اسمعي انتي سيري عندها وقوليلها ..عواش ترا انا ما ابا الفلوس خذيهم بس لا اتعامليني جيه !

ميثا: تتوقعين بتعقل وبتحبني ؟

خولة  وهي تخفي ضحكتها: اكييييييييييييد ،،

و قطع جرس انتهاء الفسحه سوالف البنيات ,, و تفرقن كل وحده لـ صفها ،، روضة و خوله و هن سايرات الصف ...

ضحكت خوله من خاطرها : ههههههههههههااااااااااااااااااي 

روضه : خيبه شو بلاااج ليش تضحكين بها الطريقه !!

خوله : ع غباء  ميثوه يوم اقولها دشي ع اختج ,,  يعني من صدقكم اختها تكرها عسب فلووس !! جان كرهت اخوها جاسم هو ولد وبياخذ اكثر !! 

روضه بتفكير : هي صح صدقج اخاف الحين اتسير البيت واتقولها وهايج تفتن عليها !! 

خوله بجديه :لا ,,لا ما اظن بتفتن عليها ,,  بس بتقولها اطلعي برع اعرف اختها السوسه و حركاتها السخيفه !!

رووضه : الله يهديها ياااربي 

خولة بصدق : أمييييين 

و ينتهي الدوام الرسمي في المدارس و الشركات و المؤسسات و تزدحم الشوارع بالسيارات الراجعه لـ بيوتهم ،، فـ بيت أم سلطان  ع الغـداء خوله اول ما دشت غرفة الطعاام انصـدمــت !!

خلص البارت الاول 

شو سالفة احمد وشو فيه يمنع ان ايب عيال ؟؟

وليش عايشه تكره اختها عسب الفلووس ؟؟

وجداان  شو بتسوي ويا اهلها اللي ما يفهمونها !!

عبدالله وحبه لخوله بيقدر يعترفلها بها الحب ؟؟

اتريوني فـ البارت الياي

